GEHIENGO SINDIKALA (GASCA-DONOSTIA) 11-06-16

NEGOZIAZIO KOLEKTIBOAREN ERREFORMA

1.- GURE ESKUBIDEEN AURKAKO ERREFORMA AZKARRAK: POLITIKAREN MENPEKOTASUNA

Kapitalak beti aurrera egiten du, gobernuek eskatzen duenera makurtzen baitira. Ezin da kapitalaren kontra ezer egin, eta areago, beti haren onerako hartzen dira erabakiak, gizarteko orekak hankaz gora jartzen direla. Zer ari da gertatzen? Erreforma hauek mahairatzen dituen klase politikoa kapitalaren nominan dagoela; argiago ere esan daiteke: klase politikoa egin beharrekoa egiten duelako dago dagoen tokian; esaten diotena egiten duelako, alegia. Klase politiko hau ez da gauza patronal handiaren eta banketxeeen exijentziei inolako ñabardurarik egiteko; ez da sartuta dagoen sorgin-gurpiletik ateratzeko gauza.

Euroaren Ituna, gastuarentzako sabaia, erreforma eta murrizketa gehiago... Gasteizko eta Iruñeko gobernuek aurtengo aurrekontuetan ere murrizketak ezarri nahi dituzte, eta gainera, murrizketa gehiago datozela iragarri dute. Neurririk gabeko plan antisoziala, klase politiko honek gauzatzen duena. Neurririk gabeko erasoa, eskubide sozial eta laboralen bizkarretik ordaintzeko lotsagabe koadrila batek egin dituen astakeriak.

Erreforma laboralaren ondoren (prekarietate handiagoa eta kaleratze merkeak, enplegu bat ere ez sortzearen truke), pentsioen erreformaren ondoren (negozioa zabaldu nahi duen finantza-botere baten mesedetan), aurrekontuen murrizketen ostean... negoziazio kolektiboaren txanda iritsi da. Manipulazio prozesu bera eginez, soldatek inolako zerikusirik izan ez duten krisiaz baliatuko dira haiei erasotzeko, lan-baldintzak okertzeko eta defentsa kolektiborako gure tresnak mugatzeko. 

Erreforma hau patronalaren neurrira egin dute. Bere adituek idazten dute musika, eta gobernuak jartzen ditu hitzak. Bitartean, klase politikoak “erreforma estrukturalak” behar direla errepikatzen du, loro moduan. Baina esaldiok gauza bakarra ezkutatzen dute: enpresa handiarekiko konplizitatea, beronek agintzen baitu. Ondo asko dakite norentzako ari diren lanean eta nor jartzen duten biluzik erauntsiaren pean.  

Zein dira konpondu nahi ez dituzten arazoak? Zergatik ez dituzte aintzat hartzen? Aipa ditzagun bi. Lehena, finantza-sektorea. Banketxeek diru publikotik milaka eta milaka milioi jaso arren, ez dute mailegurik ematen, ez dute beren lana egiten... halere, dirua ematen diete oraindik, eta ez da ezer gertatzen. Dirua euren orgia espekulatiboko zuloak estaltzeko erabiltzen dute. Baina proiektu asko beharrezko finantzaketarik gabe daude eta jende askok, lortuz gero, lukurreriazko interesak ordaindu behar ditu. Nork aipatzen du horrelakorik? Nori axola dio ekonomia errealak ? Noiz arte, eta zergatik onartuko dute alderdi horiek banketxeen menpeko izatea? 

Bigarren arazoa, kapitalen ihesa. Hala da. Paradisu fiskalek hor diraute, kapitalari aterpea emateko. Honetaz dakitenek diote inoiz ez zela gaur adina kapital kanporatu. Gogoan izango duzue esan zutena, hots, paradisu hauek galarazi egingo zituztela. Dena gezurra. Hor irautea komeni zaie, aitzakia gisa erabili eta zerga-politika antisozialak bideratzeko. Ametitzen den iruzur fiskal izugarria, kapitalari eta errenta altuei erreformaz erreforma eman dizkieten opariak espekulaziora eta ihesi doazen kapitaletara doaz. Pairatu izan ditugun erreforma horiek zuritzeko esaten zen dirua kapitalaren esku uztea ona zela, lehenik inbertsio produktibo eta gero enplegu bihur zedin. Gezurra, hau ere. Urtetan salatu ditugun politikak espekulazioaren eta kapital ihesaren laguntzaile izan dira. Eta ez dituzte aldatu nahi. Politika horiek egiten dute posible iruzurra, espekulazioa eta kapital ihesa. 

Adibide bat: Herenegun Lehendakariak esan zuenez, hiru Diputatu Nagusiei erreforma fiskal bat proposatu nahi die. “Animatu” nahi omen ditu; zer egingo die, olatuarena? Duela bi aste, berriz, ADEGIren batzarrean enpresariei esan zien lasai egoteko, berak bermatzen omen baitu zerga-politika egonkorra. Friboloagoa izan ote daiteke? Ez da erraza. Errealitatea egoskorra da... Markel Olanok dioen moduan, gehiengo politikoa, gobernuan zein oposizioan dagoela ere –EAJ, PP eta PSE ditu gogoan– bat dator funtsezko gaietan, besteak beste fiskalitatean eta azpiegituretan.

Galdera bat: Zerk osatzen dituzte zor publikoa itotzen duten finantza-merkatu horiek? Bada, zati handi batean, kanporatutako kapitalek. Bai, hala da, hau harrapaketa hutsa da, eta harrapatzaileek inposatu nahi digute guk ordaintzea. Noski, fiskalitatea eta iruzurra gehiengo sindikalaren lanean oinarrizko gaiak izango dira.

Botin gurtu egiten dute, bera omen baita “kapital espainiar patriota” horren sinbolo; baina Botinek bere dirua paradisu haietara eramaten du: 2.000tik gora milioi Suitzako kontu bakar batean. Beraren moduko enpresariek esaten diote Zapaterori zer egin behar den. Eta enpresari horiek Madrilen eta berton ditugu, gure herrian. Enpresariak eta hauen agindutara daudenak, gaur politikan –funtzio publikoetan- eta bihar enpresa handi batean. Beti politikaz baliatzeko, euren eta beren interes pribatuen mesedetan.

Bada, ez dute botere ekonomikoari aurre egiteko asmorik, eta horregatik gu zigortzen gaituzte: Behin eta berriz gezurretan ari dira. Enpleguak ez ditu kezkatzen, eta are gutxiago lanpostuen kalitateak; ezta gizartearen ongizateak ere. Beste maila batean, baina argudio berberak erabilita, murrizketa berdinak ezartzen dira Grezia, Portugal eta Irlandan, eta ondo dakigu erabaki horien kostua zenbatekoa den, herritarrei eta gizarteari dagokienez. Betiere ekonomia errealari kalte egiten diote: ez dago krediturik, defizita obsesio bihurtzen da, zerga-politika ez da aldatzen, aurrekontuak murriztu egiten dira, interes-tasak igo, eraso egiten diete soldata eta gizarte-prestazioei… Eskuliburu neoliberaletik hartuta dirudi: Dena, enpleguaren eta solidaritatearen kontra. 

Ez diegu inongo helburu sozialik aitortuko, ez baitaukate, eta ozen esan dezagun: krisia konpontzeko bere zergatiei heldu behar zaie, aberastasunaren banaketa justuagoa lortu behar da. 

Negoziazio kolektiboaren erreforma enpleguaren eta soldaten aurkako ekimena da.

2.- ERREFORMA EGITEKO PROZESUA 

Hau ere prozesu oso arina, sumarioa izan da. Presaka onartu behar da dena. Uda betean, erreforma laborala bezalaxe. Negargarria da, bai edukiari, bai egiteko erari dagokionez. Daukaten presa da une honetako ezaugarrietako bat. Diotenez “antzinako erakundeak” desegin behar dira –gureak, alegia- (zuzenbide laborala eta negoziazio kolektiboa), “kontserbadoreak” direlako nonbait. Ez daukate lotsik. 

Zer dela eta negoziatu beharko luke patronalak, jakinik gobernuak nahi duena emango diola? Ugazabek bazekiten –ZPk esan zuenetik erreformak kosta ahala kosta egingo zituela- gobernuak arrazoia emango ziela... Badakite, gainera, parlamentuan legegaia are gehiago okertuko dela, gobernuak eskuinaren laguntza bilatuko duelako. Eta zerbait egiteke geratuko balitz, Rajoyek emango diola ere gauza jakina da. Zer egiten du sindikatu batek honelako fartsa batean parte hartzen duela?

Bai, Zapaterok eskuina bilatuko du, erreforma laboralean bezalaxe, patronalari gehiago eman ahal izateko.  

ELKARRIZKETA SOZIALA, SASOIAN. CCOOek ohartarazi du “negoziazio kolektiboaren inguruko eztabaida eten izanak ez liekeela hasita dauden beste prozesu batzuri kalte egin beharko: gazteen enpleguari buruzko mahaia, edota 55 urtetik gorako iraupen luzeko langabeena”. Bitartean, patronala lehengo jarrera oldarkorrera itzuli da (kontratu bakarra exijitzen du, kalteordain oso txikia izango duena)... CCOOek eta UGTk babesa eman diote hasieratik bertatik ustela zegoen prozesu bati. Eskubideen kontrako erasoari “elkarrizketa soziala” izena emango diotela hitzartu dute, eta sari bat lortu dute horren truke: negoziazio kolektiboaren egitura zentralizatua.

3.- PATRONALAK GUZTIA NAHI DU. Xantaia egiteko ezin une hobean dago. Ugazaba hauek badakite klase politiko hori esanekoa dela, eta eskatzen dioten guztia egiten duela. 

Patronalak dioenez, euskal enpresen arazo nagusiena proiektuak finantzatzeko krediturik ez lortzea da. Ondorio bat: arazo hau konpontzeko ez dute ezertxo ere egiten. Kontrara, helburu bakarra prekarietate handiagoa lortzea da, legeria eta xantaia medio. 

ETEKINEN DEFENTSAN, BAINA EZ ENPLEGUAREN ALDE: Beren etekinak defenditzen dituzte. Helburua beldurrari zukua ateratzea da. Horixe egiten du MERCEDES multinazionalak, proposatu egin baitu soldatak jaitsi behar direla eta hornitzaileen prezioak %25 murriztu. Nagusikeriaz jokatzen dute boteretsuek, enpresaren alde jarri diren agintari politikoen konplizitateaz (Unda, Agirre). Jende gutxiagok gehiago ekoiztea nahi dute; soldaten pisua arindu, lanaldia luzatu eta malgutasuna areagotu. Hori onartuz gero, langabezia gehituko da. Beste adibide bat: BAI ESAN. Ardanzak 800 euro irabazten duten emakumeak behartu egin nahi ditu antzinatasunari uko egin diezaioten, bere Ogasun sailburu izan zen Larrearen enpresara joan baino lehenago. Zeri egin behar zaio uko? Eurek galdu duten duintasunari. 
HITZAK EZ DIRA NEUTROAK. Produktibitate kontzeptua azaldu beharra dago. Ekoizten dena produktore kopuruarekin zatikatzean lortzen da. Gure herriko datuak oso altuak dira; esan daiteke Europako ‘produktiboak’ garela, enplegua bigarren mailako delako. Hala da, zenbat eta enplegu gutxiago, are produktibitate handiagoa. Produktibitatea ezin da aldagai bakarra izan guretzat, lana eta aberastasuna banatu egin behar direla aldarrikatzen baitugu.

XANTAIARI AURRE EGIN. Bat egin behar dugu –elkarren beharra daukagu- xantaiari aurre egin eta lan-baldintzak defenditzeko. Datuek diote –baita ofizialek ere- soldatek ez dutela krisiarekin zerikusirik izan. Izatekotan, soldaten arazoa izan da apalegiak izatea eta atzera egin dutela ekonomian. Hala da, soldatek 7 puntutik gora galdu dute aberastasunaren banaketan, enpresen haborokinen alde. 
NEGOZIAZIO KOLEKTIBOA, OZTOPO. Zertarako behar dugu? Aberastasuna banatzeko, lan-baldintzak negoziatzeko eta alde bakarretik inposatu ez ditzaten, prekarietateari aurre egiteko... Helburu hauek aldatu behar dira? Ez. Helburu horiei eutsiz gero, eztabaida esparru bakoitzean indar-erlazioa hobetzea da.
Negoziazioa zertarako nahi du patronalak? Malgutasuna eta boterea areagotzeko; honetarako egiten da, hain zuzen, erreforma.

4.- ERREFORMAREN EDUKIA: Zertan datza? Presio guztia gure gainera eraman nahi dute. Bai, erreformak enpresarien ikusmoldea bereganatzen du, eta bere xede nagusia lan-baldintzen kontra ekitea da, besteak beste soldatei. Espainiar estatuak ezin du debaluaziorik egin, eta horregatik soldatak debaluatzea erabaki du, lehiatzeko gaitasuna irabazteko. Enpresen etekinak, berriz, ukiezinak dira. Erreformaren helburua gure gainean Damoklesen ezpata bat zintzilikatzea da, murrizketen bidea onar dezagun.

ESKUBIDE URRATUAK. MALGUTASUN HANDIAGOA, lanaldia nahierara banatzeko. Egungo ULTRAAKTIBITATE kontzeptua kentzea, negoziatzeko epe laburrak ezarrita, eta mehatxu bat gehitzen dutelarik: “akordiorik ezean” derrigorrezko arbitrajea izango da. Nola esan liteke proposamen honekin ez dela ultraaktibitatea galtzen? Nola jokatuko dute enpresariek arau-aldaketa honen ondotik? Enpresetan negoziatutakoari lehentasuna emango diote, sektoreekiko salbuespenak hedatzeko. Gai jakin batzuri buruz negoziatzeko beharra ezartzen dute, autonomia kolektiboaren printzipioa baztertuta... BATZORDE PARITARIO bat eratzen da, negoziatzeko ahalmena izango duena (ez soilik interpretatzekoa). Betiere hitzarmena enpresaren nahietara “etengabe moldatzeko” helburuarekin. 

DEFENTSA TRESNAK. Defentsa kolektiboa ahuldu nahi dute. Negoziazioaren egitura, hots, non eta zer negoziatzen den eta nola antolatzen garen erabakitzeko askatasuna negoziazio kolektiborako oso garrantzitsua da. Bada, sari hauxe jasoko dute CCOOek eta UGTk erreforma honetan. Errege-Dekretuan jasotako egitura CEOErekin egin duten antzezpeneko berbera da. Ordezkaritzaren monopolioa nahi dute, estatuko sektoreko negoziazioan lehentasuna emango diena.  

Zer eta non negoziatzen den aukeratu ahal izatea autonomia kolektiboarekin batera doa. Erreforma honek aukera hori galarazten du, lurralde-esparruak zalantzan jartzen ditu –probintzial izenekoak– eta estatu mailakoari ematen dio erabakimena. Guztia horren menpe jartzen da. Monopolioa lortzeko obsesioa medio, CCOO eta UGT oso pozik daude. 

Zentralizazioak txirotze nabarmena dakar berarekin. 

NEGOZIAZIO-ESPARRUEI BURUZKO ARAUDIEN HISTORIA. 

· LANGILEEN ESTATUTUA (1980). Eredu zentralista zen: 83. artikuluak argi ezartzen zuen estatuko sektore-esparruan erabaki zitekeela menpeko esparruetan zer ezin zitekeen negoziatu. Testu hura 1979an CEOEk eta UGTk lortu zuten akordioaren fruitu izan zen. 

· 1994KO ERREFORMA. Zein helburu zuen CCOOek erreforma harekin? “Estatu mailako sektoreko hitzarmenetan ezartzea zein gai negoziatuko ziren menpeko esparruetan, baina Estatuko sektoreek erabakitako arau edo irizpideen baitan”. Hain zuzen, CCOOeko buruzagi batek Espainiako KESean ELAri orduan esan zion: “erreformarekin txorrota itxiko dizuegu”. Une hartako errealitate politikoak, ordea, ahalbideratu egin zuen karanbola bat eta 84. artikulua gehitu zen, esparru eta edukiak hautatzeko nolabaiteko bermea ematen zuena, zalantzazkoa bazen ere. 

· ORAIN atzera egin nahi dute. 1980ko testu haren filosofiara itzuli nahi dute. Helburua sistema antidemokratikoa da, autonomia kolektiboaren aurkakoa; euskal gehiengoen eta edozen demokrazia sindikalaren kontrakoa. Legeaz baliatu nahi dira hautestontzietan ukatzen zaiena lortzeko.  

5.- EUSKAL PARLAMENTARIAK. EAJK EZ DU DEITU ERE EGIN. Dei bat bera ere ez. Madrilen euskal sindikalismoaren lan-esparrua arautzen ari dira, baina EAJk ez du gurekin hitz egin; ez du mezu bat ere igorri. Ez da harremanik izan ez ELArekin, ez LABekin, ez gehiengo sindikaleko beste inorrekin ere. Hau ere alderdi politikoei ote dagokie, eurei bakarrik? Horrelako zerbait euskal sindikalismoarekin hitz egin gabe erabaki ote daiteke? Politika egiteko era hau ezin da onartu.

Oso larria da EAJk Dekretuaren bozketan abstentzioa egitea. Oso larria da, eskubideak urratzen dituelako eta babesten duelako Madrilen erabakitzea non eta zer negoziatu ahal izango dugun. 

Benetan larria da eurekin izandako bileraren ondoren –erreformari buruz gure Nazio Batzordeak egin zuen ebazpena eman genien– emandako hitza jatea, informatuta edukiko gintuztela esan baitzuten. Ezta dei bat ere. Badakite zertan dabiltzan; klase-posizio bat defenditzen dute, patronalaren interesekin bat datorren posizioa. 

Euskal esparruaren aldekoak omen dira... Aurrezki-kutxen bat egiteko prozesuan bezalaxe? Han ere eskatu dugu negoziatu ahal izatea, eta ukatu egin digute. Badakizue zergatik? Espainia patronalarentzat oso erakargarria da, oso prekarioa delako...

Zer nolako erabakitzeko euskal esparru daukate buruan? Ikuspuntu horretatik, zertan sinesten dute sindikalismo abertzalearen kontrako legea egiten denean babesa ematen badute? Horrela jokatzen dutenentzat euskal sindikalismoa traba da, lan harremanen eta gizarte-babesaren esparrua bezalaxe. 

6.- ETORKIZUNA: 

Negoziazio kolektiboa erronka al da? Bai, erronka nagusia da; esparru honetan erabilgarri izatea ezinbestekoa da. Negoziazio kolektiboa lan-baldintzak hobetzeko eta aberastasuna banatzeko funtsezko tresna izan behar da;  areago egungo egoeran. Erreforma honek behartu egiten gaitu, sindikatu bakoitza eta gehiengo sindikala oro har, elkarrekin egiteko daukagun lana bideratzera eta ekintza sindikala hori posible egiteko antolatzera. 

Badago aukera. Baita arazo ugari ere. Langile askok eta askok defentsarik gabe ikusten dute beren burua. Sindikatua beharrezkoa da, inoiz baino areago. Ordezkatzen dugun jendearentzat erabilgarri izaten jarraitzeko aukerak aztertzeko borondatea badago, noski. Hori da gure egiteko nagusia, eta beste inork ez du egingo. 

Ba ote dago egin dutenarentzako legezko alternatibarik? Horixe baietz: Gehiengoak errespetatzea eta, hortik aurrera, sindikatu eta enpresarien autonomia kolektiboaren emaitza –bakoitzak daukan indarraren arabera- legez bideragarri izatea. Beste edozer inposizio antidemokratikoa da; hau salatu egiten dugu, eta horren ardura aldeko botoa ematen dutenek zein abstentzioa egiten dutenek daukate. 

Inongo lege-esparruk ezin du ekintza sindikala eragotzi. Baieztapen horrek –hori sinetsita gaude– harrapaketa geldiaraz dezakeen botere sindikala indartzera garamatza; maila orokorrean zein esparru konkretu bakoitzean.

Espainiar legeak eskubide laboral ugari urratzen du, baina gainera errealitate sindikal bati, gureari, trufa egiten dio, gehiengoa duen errealitate demokratiko  bat izanagatik. Ez dugu onartuko. Dei egiten diogu euskal klase politikoari lan-harremanen eta gizarte-babeseko euskal esparrua defenditzera. Kinka larrian gaude. 
Gure helburua HASERREA KONPROMISO bihurtzea da, honek besterik ez baitigu boterea emango. Hortik aurrera, enpresa eta sektoreetan lan-baldintzen alde behar egitea, eta politika hauek aldarazteko gauza izango den alianza sindikal eta sozial baten alde lan egitea. 

